
FMR Fundaziun Medias Rumantschas, Via da Masans 2, 7000 Cuira, 081 544 89 11, redacziun@fmr.ch

Pretsch Fr. 2.50  27. annada, numer 103  GA  7007 Cuira  Gievgia, il 1. da zercladur 2023

Verd-liberals sa collian 
cun la Verda e la PS
Per las elecziuns naziunalas furman las 
trais partidas ina colliaziun  – L’Allian-
za dal Center è trumpada.  Pagina 2

Far fain la dumengia
La pratica da far fain la dumengia en 
Surselva è differenta. La basa legala 
perencunter è clera. Co procedan las
vischnancas?  Pagina 3

SURSELVA

Emprendissadi en ina domena d’umens

Sill’emprema egliada paran lavurs da resgiar e furar metal buca 
gest d’esser las pli adattadas e tschercadas da dunnas. Mo sco en 
autras professiuns semida quei era sil sectur dallas clamadas da 
polimecanist e mecanist da producziun. Avon strusch in onn ha 
Vanessa Schmed da Danis entschiet igl emprendissadi sco poli-
mecanista tier la Distec SA a Mustér: «Jeu hai tschercau enzatgei 
manual, mo tuttina buca mo manual. Luvrar cun maschinas mo-
dernas e metal ei fetg fascinont. La lavur manuala sebratta cun 
quella da programmar e quei plai fetg bein a mi.» Ella ei pér la 
secunda giuvna ch’absolva igl emprendissadi sco polimecanista 
el luvratori dalla Distec SA a Mustér. «Ellas gruppas da scolas che 
visetan nies menaschi dat ei adina puspei giuvnas che han bunas 
premissas per in emprendissadi tier nus. Deplorablamein van las 
pli biaras lu autras vias professiunalas», constatescha Pierino 
 Bisquolm che meina la partiziun dils emprendists dalla Distec SA 
a Mustér. (fmr/hh)  Pagina 5

Vanessa Schmed sesenta bein el menaschi a Mustér.  FOTO HANS HUONDER

ENGIADINA

Art a l’ospidal da Scuol
Venderdi passà ha gnü lö illa cafetaria da l’Ospidal d’Engiadi-
na Bassa a Scuol la vernissascha da l’exposiziun da Rudolf  Glaser 
chi abita e pittura a Tarasp/Fontana. In seis atelier illa chasa 
Baumhauer a Fontana as poja far üna visita e müravgliar pru-
nas da purtrets in tuottas grondezzas e culuors. L’artist es pen-
siunà ed ha uossa daplü temp per pitturar e far exposiziuns. Pro 
el as poja eir far cuors da pitturar cun cumposiziuns e culla tec-
nica da culuors e da pittura. L’exposiziun illa cafetaria a l’ospi-
dal a Scuol es amo averta fin ils 30 d’avuost dürant las uras 
d’avertüra. (fmr/bcs)  Pagina 7

GRISCHUN

Ils victurs e las victuras  
da la Plima d’aur/Pledpierla
12 scolaras e scolars han cuntanschì l’emprim plaz en la concur-
renza da scriver Plima d’aur/Pledpierla 2023 da la Lia Ruman-
tscha. Las poetessas ed ils fabulists da l’Engiadina, dal Grischun 
Central e da la Surselva han gudagnà en quater differentas cate-
gorias da vegliadetgna. Cun passa 440 texts inoltrads ha quai dà 
in nov record da participaziun. Ils responsabels da la LR han ditg 
en occasiun da la rangaziun virtuala che  la gronda participaziun 
saja er d’attribuir al grond engaschi da las magistras e dals ma-
gisters dals uffants e giuvenils participants. (fmr/mg)  Pagina 9

Renconuschientscha per Surses
La vischnanca da Surses ha festivà la mesemna la surdada dal label d’UNICEF – sco emprima vischnanca grischuna.  
Il label è ina rencouschientscha per la lavur ch’è vegnida prestada ils ultims onns en favur dad uffants e giuvenils. 

Sco lieu che promova, lascha vegnir a pled e 
dat ad uffants e giuvenils ina basa per sa svi-
luppar ha la vischnanca da Surses retschet la 
mesemna il label d’Unicef Svizra e Liechten-
stein. Surses è l’emprima vischnanca grischu-
na che ha survegnì quel label. En Svizra han 
dapi il 2006 fin ussa retschet 57 vischnancas 
quel label. La vischnanca da Surses sa fa-
tschenta dapi il 2017 intensivmain cun la pro-

moziun, participaziun, integraziun e dretg da 
la giuventetgna. Unicef Svizra e Liechtenstein 
surdat quel label a vischnancas che megliere-
schan cun sistem lur bainvuglientscha envers 
uffants e giuvenils e quai en moda concreta. 

In bun exempel 
La vischnanca da Surses è concernent quella 
realitad in bun exempel cun gia avair realisà 
intgins projects be per la pli giuvna genera-
ziun da la val. Leo Thomann, il president com-

munal da la vischnanca da Surses è sa mussà 
ventiraivel cun retschaiver la vischnanca quel 
label. Quella distincziun conferma che fin  ussa 
saja vegnida fatga lavur exemplarica per la pro-
moziun da la giuventetgna. Uschia èn per ex-
empel vegnids pigliads per mauns projects sco 
la fundaziun dad in cussegl d’uffants, ina rim-
nada dad ideas per il nov bajetg da scola u la 
realisaziun dad in pumptrack a Savo gnin.  

«Sch’il pur po buca cuir a sesez da far in di liber,  
lu fa el enzatgei falliu.» 

Lucas Arpagaus, pur e gerau da la vischnanca da Trun – Pagina 5

Poesias spir vita e plain filosofia
Magari èsi gieus, magari filosofia, magari piruettas fantasticas che Linard Bardill fa en «Terra pels peis». Il cudesch liric gist cum-
parì en la Chasa Editura Rumantscha cuntegna quaranta poesias. Intginas raquintan da la vegliadetgna u da l‘ir da temp, però cun 
in spiert da vivacitad e cun regurdar che l‘amur resta adina alerta. La FMR ha visità il poet a Scharans en ses atelier. Linard Bardill 
ha tradì sias ponderaziuns tar las duas poesias «Quant jent» e «Saja sco chi vöglia». (fmr/vi)  Pagina 2

